
19

O l’ha raxion ô fratte, a tûrba a cria

Fæta a quello discorso ciù insolente...

Pe fâghe passâ ô grillo e a frenexia

Vegniva armôu Alonzo co-â so gente;

Ma d’Ojeda l’armâ che a l’ëa accania

Contro i povei Indien terribilmente

E a l’ëa ciù forte, a continuava a insciste

E a sfodrava zà e sciabbre pe resiste.



20

Bertomê che «ne-a scena scandalosa

O prevedeiva a trista conseguenza

D’uña guæra civile sanguinosa,

O stimmava de cede pe prûdenza;

E ô rimetteiva quella causa odiosa

A-i treî raccomandandoghe a clemenza,

E ô fè pe impietosîli un tentativo

Degno d’un cappo generoso e attivo.

E ô s’è diretto solo verso ô mâ

Appeña che ô tumulto ô l’ëa finio,

E ô se n’andæto drîto a vixitâ

Guacanagari, ch’ô n’ëa ancon sciortio

Fêua da so cabanna, dä sciabbrâ

De Caonabbo do tutto non guario,

E ô ghe contava quanto l’ëa successo

Di çinque Indien, do sciato e do processo.

E ô ghe disse, che in quanto stava a lê

Quelli saivan zà stæti in libertæ

Fin da quando i façeivan prexonê;

Ma che i Spagnolli ëan troppo sollevæ:

Che, affinchè ô sciato ô no piggiasse pê,

Lê ô doveiva lasciâ che giudicæ

Lô foisan da-i treî giudiçi legali,

Che n’aveivan[sic] mancôu de condannâli.

